
sþ. 250. Tillaga til þingsályktunar [125. mál]
um, að Ísland beiti sér á þingi Sameinuðu þjóðanna fyrir tillögum um reikningsskil
hinna rændu þjóða við þær ríku.

Flm.: Einar Olgeirsson.

Alþingi ályktar, að sendinefnd Íslands á þingi Sameinuðu þjóðanna næsta haust
skuli leggja fram tillögur um reikningsskil af hálfu hinna rændu þjóða heims,
sem um árabil eða aldir hafa verið arðrændar sem nýlendur, við þau ríki, sem á einn
eða annan hátt hafa drottnað yfir þeim eða rænt þær. Þessar tillögur skulu í aðal-
atriðum fylgja hugmyndum þeim, er Jón Sigurðsson forseti setti fram, er hann
færði rök að kröfum Íslendinga á hendur Dönum,

Tillögur þessar skulu fela það í sér, að reynt skuli að meta það tjón, sem yfir-
stéttir Evrópu og Bandarikjanna hafa unnið þjóðum þeim, sem byggja Afríku, Asiu
og Suður-Ameríku, með mannránum. árásarstyrjöldum, frelsissviptingu, arðráni og
hvers konar kúgun og misrétti á undanförnum öldum og fram á þennan dag.

Þegar þessi upphæð er fundin, skal jafna henni niður á þær þjóðir, sem arðrænt
hafa nýlendur á undanförnum þrem öldum, og skulu þær síðan greiða á ákveðnu
alllöngu árabili upphæð þessa í sjóð, sem vera skal undir stjórn Sameinuðu þjóð-
anna. Sjóð þennan skal siðan nota til að byggja upp atvinnulíf hinna fátæku þjóða
heims samkvæmt ákveðnum reglum, er tryggi, að hann sé einvörðungu notaður til
að koma upp framleiðslutækjum í friðsamlegum tilgangi, skólum, sjúkrahúsum og
öðrum stofnunum, er flýti fyrir atvinnulegum og félagslegum framförum viðkom-
andi þjóðar. Skal heildaráætlun um notkun sjóðsins samin af þar til kjörinni nefnd
Sameinuðu þjóðanna og séráætlun fyrir hvert land i samráði við stjórn þess. Allt,
sem byggt er fyrir fé þessa sjóðs, skal afhent viðkomandi þjóð til eignar kvaðalaust.

1 sendinefnd þeirri, er flytur þessar tillögur á þingi Sameinuðu þjóðanna, skulu
fulltrúar allra þingflokka eiga sæti.

Greinargerð.
Eitt allra alvarlegasta vandamál nútimans er sú staðreynd, að þjóðir, er telja

um 2000milljónir manna eða meiri hluta mannkyns, lifa við lífskjör, sem eru svo



miklu bágari en iðnaðarþjóðanna i Evrópu og Norður-Ameriku, að mótsetningarnar
milli þessara þjóðahópa ógna friði og öryggi heims meir en flest annað. Og þessar
mótsetningar vaxa með ári hverju. Arðrán auðhringa í iðnaðarlöndunum á auðlind-
um fátæku þjóðanna eykst i sifellu: verðlag á hráefnum frá þessum þjóðum er
lækkað (kakó frá Ghana, gúmmí frá Indónesiu t. d. hefur undanfarið fallið um
helming), en verðlag á iðnaðarvörum er hækkað.

Þjóðir Afríku, Asiu og Suður-Ameríku hafa allar verið arðrændar af drottnandi
stéttum Evrópu og Norður-Ameríku um lengri eða skemmri árabil. Þrælaveiðar.
jarðrán, verzlunareinokun, nýlendukúgun í einni eða annarri mynd, samfara styrj-
öldum gegn þessum þjóðum til að ræna þær frelsi eða halda þeim undir okinu, eru
höfuðorsök þess, hve illa þessar rændu þjóðir nú eru staddar.

Það er i senn söguleg skylda og skynsamleg stjórnhyggja af þeim þjóðum, er
verið hafa á einn eða annan hátt herraþjóðir gagnvart hinum arðrændu þjóðum, að
tryggja skjóta og góða uppbyggingu slíks grundvallar fyrir atvinnu- og félagslif
þessara þjóða, að lífskjör þeirra fari hraðbatnandi. En þau fara versnandi nú.
30000börn deyja á degi hverjum úr sulti eða hungursjúkdómum hjá þessum þjóðum.
(Skýrsla Barnahjálpar Sameinuðu þjóðanna).

Aðeins stórfelld og rausnarleg hjálp til sjálfshjálpar getur breytt þessari öfug-
þróun.

Slik sjóðsstofnun sem hér er lagt til mundi gera slikt fljótt og vel.
Hinar fátæku þjóðir, sem nú hafa flestar öðlazt stjórnfrelsi, eru stoltar og við-

kvæmar. Þær eru ekki að betla um brauð. En þær eiga inni hjá herraþjóðunum, og
þá skuld á að borga. Og við slikri greiðslu mundu þær taka. Það særir ekki metnað
þeirra. Einmitt það, að verið er að greiða ránsfeng til baka og borga skaðabætur, er
það form, sem í senn er sögulega rétt og pólitískt hentugt.

Vér íslendingar höfum einmitt sögulegu forsendurnar til þess að koma með
slíkar tillögur. Vér vorum öldum saman arðrændir sem nýlenduþjóð. Jón Sigurðs-
son forseti gerði það að einu höfuðatriðinu í frelsisbaráttunni við Dani, að þeir
greiddu oss til baka það, sem þeir hefðu rænt oss, og bættu oss það tjón, er þeir
hefðu valdið oss með einokunarverzlun (lágu verði á islenzkum afurðum, háu á
erlendum vörum) og öðru. Hann vildi þannig tryggja fátækri þjóð vorri fjármagn
til uppbyggingar atvinnulífs í rúnu landi.

Það er þetta vandamál, sem nú blasir við hinum fátæku þjóðum. Vér Íslend-
ingar eigum að leggja til að leysa það í anda Jóns Sigurðssonar.

Það þarf hins vegar að tryggja, að fé þetta komi hinum fátæku þjóðum að
gagni. Ef það væri bara borgað stjórnum þeirra, yrði máske miklu af því varið
til herbúnaðar. óhófs eða annars miður heppilegs fyrir alþýðu manna og lífskjör
þjóðar, þvi að margra grasa kennir hjá þessum þjóðum sem öðrum um stjórnarfar
og stjórnvizku.

því er lagt til, að fé það, er fornu herraþjóðirnar greiði, sé lagt í sjóð, er
Sameinuðu þjóðirnar stjórni og varið sé til uppbyggingar á atvinnu- og félagslífi
þessara þjóða. Sé heildaráætlun gerð um slíka uppbyggingu, því að m. a. þarf að
taka tillit til þess, að eigi verði byggð sams konar framleiðslutæki í flestum lönd-
unum, er síðan kynnu að valda offramleiðslu einstakra vara, en skorti á öðrum,
heldur sé skynsamleg verkaskipting höfð. En séráætlun sé samin í samráði við
stjórnarvöld hverrar þjóðar. Atvinnutækin og þær menningar- og heilbrigðisstofn-
anir, sem reistar séu fyrir þetta fé, ber að afhenda viðkomandi þjóð sem eign hennar.
Auðvitað ræður hún síðan sjálf, hvernig hún ráðstafar þeim, en nauðsynlegt er,
að þjóðinni sem heild sé afhent þetta til eignar i upphafi og það kvaðalaust. Öll
lán til þessara þjóða eru aðeins áframhald arðráns í annarri mynd. Nú er það svo,
að af 47 milljarða dollara aðstoð, sem þessar þjóðir hafa fengið á 10 árum, hafa
á sama tima 13 milljarðar dollarar tapazt vegna óhagstæðra verðbreytinga og 21
milljarður dollara runnið til baka til ríku þjóðanna sem vextir og gróði.

Auðvitað yrði að ákveða nákvæmlega, hvaða þjóðir það væru, sem kröfu ættu



á slikum skaðabótum. Engar þær þjóðir, sem nú búa sem heild við sæmilegar þjóðar-
tekjur, þótt verið hafi undirökaðar sem nýlendur á ákveðnu skeiði (t. d. Bandaríkja-
menn, íslendingar, Norðmenn eða aðrar þjóðir Norður-Ameríku og Evrópu), kæmu
til greina. Aðeins þjóðir, sem byggju við slæm lífskjör (t. d. undir 50(} dollara
tekjum á mann el ári), kæmu til greina.

Hvað snertir getu hinna ríku þjóða til að greiða, þá þarf ekki um hana að
efast. Vafalaust yrði heppilegast, að þær skæru um leið niður hernaðarútgjöld sin.
Þá fyndu borgarar hinna riku þjóða ekki fyrir þessum réttlátu framlögum. Hern-
aðarútgjöld þeirra voru 1965 125 milljarðar dollara, Bandarikin ein áætla hernaðar-
útgjöld sin árið 1966 60 milljarða dollara.

íslenzka þjóðin sýndi það með þátttökunni í "Herferð gegn hungri", að hún
vill, að eitthvað sé á þessu sviði gert. Sú tillaga, sem hér er lagt til að verði flutt,
væri i senn i samræmi við vora sögulegu erfð og þjóðinni til sóma.


